
Sapperlot! – ils anteriurs sa scuntran
Festa da giubileum 200 onns Scola chantunala grischuna Cuira

■ (lq) A chaschun dal giubileum 200
onns Scola chantunala grischuna
Cuira porschan ils organisaturs als
anteriurs dal gimnasi, da la scola
commerciala, dal seminari e da la
scola media da diplom la pussaivla-
dad da s’inscuntrar. La finamira è da
tgirar enavant vigls contacts e da re-
activar contacts suspendids. En il
center da «Sapperlot! – ils anteriurs sa
scuntran» stat in gentar respectivamain
ina tschaina communabla. In program
accumpagnant cun la Musica dals ca-
dets, fotografias da temps passads, ina
visita da las localitads eav. cumplette-
scha quest inscunter. Lieu ha l’arran-
schament en l’implant da sport Sand a
Cuira.

S’annunziar e s’inscuntrar
Cunquai ch’ins na po betg savair nua
ch’ils anteriurs èn sa chasads suenter
ch’els ed ellas han bandunà la scola
chantunala èn ils organisaturs avisads
che las persunas s’annunzian. Pussaivel
è quai sco singul u sco classa. La festa
«Sapperlot!» vegn scumpartida sin trais
dis. Per pudair reunir las diversas clas-
sas e las annadas dals anteriurs succeda
quai sco suonda: Quels e quellas che

han  bandunà la scola chantunala enfin
l’onn 1964 sa scuntran ils 6 da matg
2004 davent da las 11.00, las annadas
1965 enfin 1985 sa scuntran il vender-
di, ils 7 da matg davent da las 18.00 e
las annadas 1986 e pli giuvnas s’entau-
pan ils 8 da matg davent da las 11.00.
La participaziun a «Sapperlot! – ils an-
teriurs sa scuntran» custa 40 francs. In-
clus en questa contribuziun èn: L’orga-
nisaziun da l’arranschament, ina tscha-
vera, metter a disposiziun in lieu da
reuniun da classa en ils indrizs da sport
Sand ed in pitschen program accumpa-
gnant.

Co empustar bigliets?
Il pli simpel èsi da s’annunziar per in-
ternet http://www.kanti2004.ch. Il
dumber maximal tar ina empustaziun è
restrenschì a tschintg persunas. L’an-
nunzia vegn confermada cun il quint
da pajament. Circa duas emnas avant
«Sapperlot! – ils anteriurs sa scuntran»
tramettan ils organisaturs ils bigliets
pajads e rinvieschan al lieu da reuniun
da la classa. Ina resposta pli baud n’è
deplorablamain betg pussaivla, damai
ch’ins vul reunir las classas. Tals che vu-
lan reservar per ina classa entira vegnan

supplitgads da far quai per telefon 081
256 51 32. 

Cumbinar cun la «notg dal barlot»
Cun il sistem d’annunzia e da reserva-
ziun per internet sa dat gist la pussai-
vladad d’empustar bigliets per il punct
culminant da la festa da giubileum, il
teater cun musica «la notg dal barlot».
Il toc en trais linguatgs vegn realisà dal
chor da la chantunala e da l’orchester
da giuvenils Cuira. Circa 140 cantadu-
ras e cantadurs e 60 instrumentalists
fan part a quest arranschament. Il tema
da «barlot» è la mistica, las ditgas gri-
schunas ed ils process da strias. En il
rom da «barlot» ha era l’act festiv lieu e
sa chapescha vegn era offerì ina man-
giada da strias e bavrondas magicas.  

Las preschentaziuns dal «barlot» èn
planisadas uschia ch’ins po frequentar
ellas il medem di dal «Sapperlot! – ils
anteriurs sa scuntran». L’entrada per
«barlot» custa 40 francs per creschids,
20 francs per uffants e scolars, empren-
dists u students cun ina legitimaziun.

Ils 8 da matg ha ultra da quai lieu
l’inscunter dals anteriurs en il convict.
Davart quest arranschament ha La
Quotidiana rapportà ils 12 da mars. 

La vieuta spagnola
La regenza futura tranter las regiuns e l’Europa

DA GUIU SOBIELA-CAANITZ

■ Ils 14 da mars ha il suveran spa-
gnol elet t. a. ils 350 deputads da sia
chombra bassa («Congreso de dipu-
tados») cun ina participaziun da 77%
(2000: 69%). La Partida populara (PP)
ha survegnì be pli 148 mandats empè
da 183. La Partida socialista spagno-
la da lavurers (PSSL) perencunter,
cun 164 mandats empè da mo 125, è
daventada la pli ferma; ses parsura
José Luís Rodriguez Zapatero vegn
segir a furmar la regenza nova, cun il
sustegn da partidas pitschnas, suen-
ter l’avertura da la sessiun parlamen-
tara ils 2 d’avrigl. La Spagna (var 41
milliuns olmas) cumpiglia 17 regiuns
autonomas; la PSSL e ses partenaris
pussaivels han gudagnà cunzunt en
quellas che sa distinguan cun in’identi-
tad pli ferma. Ma la victoria da la par-
tida sanestra gronda deriva era da sia
vieuta davart la politica economica; ses
program liberal renconuscha implicita-
main ils success da la PP areguard la
creschientscha ed ha quietà ils impres-
saris. La Spagna da Zapatero vegn a sa
distinguer da quella da la pp, promo-
vend il dialog cun tschels stadis da
l’Uniun europeica (UE) ed ils Stadis
unids (SU) sco era cun las regiuns peri-
fericas da Spagna.     

Il Nord, l’Andalusia e Madrid
Las duas regiuns dal Nordost, l’Aragón e
la Catalugna, han chastià fitg ferm la
pp: 5 e 6 deputads empè da 8 e 12 en
2000. In motiv è stà il plan da la regen-
za spagnola da sviar ina part da l’aua dal
flum Ebro vers Murcia e València, duas
regiuns che vuschan tradiziunalmain
per la PP. A questa han ils Catalans pli-
navant inoltrà in quint fitg aut pervi da
las provocaziuns repetidas da Madrid; ils
socialists dal president regiunal Pasqual
Maragall han survegnì 21 mandats
empè da 17, entant che la Sanestra ca-
talana independentista, cun 8 mandats
empè da 1, daventa la quarta partida da
la chombra. En l’Aragón ha la PSSL dal
president regiunal Marcelino Iglesias
cuntanschì 7 mandats empè da 4. Au-
tras duas regiuns che han contribuì en
moda decisiva a la victoria da la PSSL èn
stadas l’Andalusia ed il Pajais basc cun
38 e 7 mandats empè da 30 e 4. En Ga-
liza, la regiun da s. Giatgen, ha la PP
stuì ceder 4 mandats a la PSSL, en Ca-
stiglia-León 3, en la regiun València,
fortezza da la pp, e la regiun Madrid
mintgamai 2, en las Asturias, Canarias e
Rioja mintgamai 1. Ina surpraisa è ve-
gnida da Navarra, in center universitar
da las dretgas europeicas, ma cun ina
pitschna minoritad basca en il Nord; a
las partidas unidas da questa cuminanza

èsi reussì da prender davent in mandat a
la PP e sia alliada locala. 

Ina politica exteriura nova
Ils attentats terrorists dals 11 da mars
han vairamain tementà l’entira Spagna,
enfin a la riva andalusa che viva mintga
di en contact cun il Maroc. Milliuns
burgaisas e burgais che s’empipavan da
politica «naziunala» han chapì tutteni-
na che la diplomazia da lur stadi in-
fluenzava la vita da mintga di. I èn tut-
tina ids a l’urna; ils plis han ditg «na» ad
ina politica exteriura da vasalladi visavi
ils SU e d’isolaziun creschenta aifer
l’UE. En quest champ ston ins spetgar
las midadas politicas las pli radicalas.
L’Andalus Miguel Ángel Moratinos, fu-
tur minister da l’exteriur, ha s’exprimì
en moda ordvart clera: «Las truppas
spagnolas dischlocadas en l’Irac turnan
a chasa ils 30 da zercladur, sche las Na-
ziuns unidas (NU) na surpiglian betg il
cumond avant lez termin. La regenza
[da Zapatero] vul sa mussar uschè fle-
xibla sco pussaivel per ch’ins possia ap-
provar la constituziun da l’UE en matg
u il pli tard avant la fin da 2004 (…).
La regenza vul contactar ils SU, la
Frantscha, Germania ed auters pajais
pertutgads per ch’il Cussegl da segirezza
surpiglia (…) la controlla da la situa-
ziun en l’Irac (…). La regenza socialista

vegn a far part immediat da l’entschatta
da defaisa europeica ed a lavurar per ina
Europa che possia ‘realisar ina politica
autonoma che s’engaschia per la pasch
(…). Cun ils SU lainsa relaziuns privi-
legiadas che na disfavureschian betg
l’Europa’ (…). Davart il Proxim Orient
ha Moratinos in concept fitg cler: ‘L’u-
scheditga finamira da transfurmar l’en-
tira regiun sa basond sin in Irac liberà
ha sa mussada sco in dals plans strate-
gics ils pli exagerads da l’entira istorgia
diplomatica’ (…). Zapatero ha ditg
ch’el veglia prender la Spagna ord il ‘trio
da las Açores’ [cun Bush e Blair, G. S.-
C.] per la metter en l’Allianza encunter
la fom messa ad ir a Genevra, ils 30 da
schaner, dal secretari general da las NU,
Kofi Annan, il president franzos Jac-
ques Chirac, il brasilian Luis Inácio Lu-
la da Silva ed il chilen Ricardo Lagos»
(1). Il futur emprim minister ha definì
l’UE «ina garanzia da stabilitad e pro-
gress per il mund» (2). 

Problems da scola e da societad
En la Spagna sezza spetgan auters pro-
blems la regenza nova. Quella da la PP
ha elavurà ina lescha generala da scola
senza consultar las regenzas regiunalas,
pia senza resguardar la diversitad cultu-
rala dal pajais. La PSSL vul spustar l’ap-
plicaziun ed avrir ina procedura da con-

sultaziun, t. a. davart la dumonda spi-
nusa da la religiun en scola. Plinavant
vul ella promover las canortas d’uffants,
cun var 450 000 plazzas da lavur novas,
«per che las dunnas possian unir la vita
professiunala e persunala e la tgira d’uf-
fants ed attempads» (3). La PP ha trala-
schà ina consequenza sociala dal svilup
economic, numnadamain l’immigra-
ziun. Er en quest reguard vul la PSSL si-
stematisar las consultaziuns cun regiuns
e citads. Almain in milliun esters vivan
en Spagna, t. a. Rumens favurisads da la
parentella linguistica. Ils attentats dals
11 da mars han fatg 14 unfrendas ru-
menas, miradurs ed emploiadas da cha-
sa che lavuravan a Madrid. Ils 14 da
mars han dus aviuns militars rumens
manà 10 baras a l’eroport da Bucuresti,
nua ch’ellas èn vegnidas retschavidas da
var milli persunas, cun l’emprim mini-
ster, la guardia d’onur da l’armada ed il
patriarc Teoctist, schef suprem da la Ba-
selgia ortodoxa rumena, che ha celebrà
ina messa da morts. Pli problematica
per la Spagna che la cuminanza immi-
grada rumena è la marocana, pervi dals
terrorists fundamentalists che discredi-
teschan tut tschels musulmans. Quai fa
part da las sfidas da noss mund globa-
lisà, sfidas ch’era il giuven Zapatero (43
onns) e sia equipa ston acceptar. Buna
ventira! Que tenga suerte!

Sch’ins ristga da perder il flad
Ils paraplegichers e lur problems da respiraziun

■ (cp) Il svilup legraivel dal dumber
da fauturAs durant il 2003 mussa la
gronda solidaritad da la populaziun
cun la Fundaziun svizra per paraplegi-
chers. A medem temp è el la premissa
per la reabilitaziun cumplessiva da
para- e tetraplegichers. Ch’il tracta-
ment cumpetent e la vasta purschida en
il Center svizzer dals paraplegichers a
Nottwil èn d’impurtanza vitala, illustre-
scha er ina contribuziun davart il tema
respiraziun en la revista «Paraplegia». Ils
musculs da la respiraziun lavuran di e
notg, cun la regularitad dal mecanissem
d’ina ura, e segireschan al corp uman il
provediment cun oxigen. Per umans
abels da chaminar sa chapeschi da sasez
ch’il sistem da la respiraziun funcziuna
senza disturbis. 

Tar para- e tetraplegichers dentant è
la capacitad da respirar bunamain adina
restrenschida e paralisas da la muscula-
tura pon schizunt esser in privel mortal
per ils pertutgads. Spezialmain pericli-
tads èn tetraplegichers cun paralisas en il
sectur dal pèz. Tar blessuras dal magugl
dal dies sur il terz ed il quart spinal dal
culiez na funcziuna er il diafragma betg.
En tals cas èn dumandads ils spezialists
en il Center svizer dals paraplegichers a
Nottwil. Els ston chattar ils meds e las
mesiras individualas adattadas per ga-

rantir als pertutgads ina respiraziun sche
pussaivel senza disturbis e cun quai ina
meglra qualitad da vita.

Autras contribuziuns impurtantas en
la nova ediziun da «Paraplegia» dattan
invista en las biografias impressiunantas
dad Ursina Greuter (Gurbru BE) e Paolo
Pelli (Breganzona TI). L’anteriura atleta
d’elita sco era il giurist en la sutga cun ro-
das èn vegnids tutgads baud da fridas dal
destin ordvart diras. Els han però duma-
gnà quellas cun in’energia admirabla ed
èn perquai vegnids tschernids sco «para-
plegichers da l’onn» 2003. La revista
cuntegna ulteriuras infurmaziuns davart
l’activitad multifara da la Fundaziun
svizra per paraplegichers. Ina da questas
activitads è la scolaziun d’auta qualitad
ed il perfecziunament da spezialists da
salvament en l’institut svizer per medi-
schina da salvament Sirmed a Sursee, che
porscha tranter auter l’emprim curs uni-
versitar en l’entir pajais per managers da
salvament.

Per ulteriuras infurmaziuns ed exem-
plars gratuits da la revista «Paraplegia» che
cumpara quatter giadas l’onn en tut las
quatter linguas naziunalas: Fundaziun
svizra per paraplegichers, St. Alban-Vor-
stadt 110, 4052 Basilea, telefon 061 225
10 10, fax 061 225 10 11, E-Mail: sps-Pa-
ranet.ch, internet:www.paranet.ch

La scola chantunala veglia a
Cuira. En il rom dal giubileum
200 onns Scola chantunala gri-
schuna vegn era organisà in 
inscunter dals anteriurs.

